
नागपुर में वातानुकूलित डिब्बे से निकलकर हमने ख़ुद को तपती धूप में पाया। वर्धा के लिये अगली गाड़ी तीन घंटे बाद जानेवाली थी। फ़ैसला हुआ कि बस से जाएंगे। रेल्वे स्टेशन के बाहिर लोगों और गाड़ियों की भीड़ हमारा इंतज़ार कर रही थी। पता चला कि बस का अड्डा काफ़ी दूर था। ओटोरिक्शावालों से थोड़ी देर मोल-तोल के बाद हम शोर मचाते वाहनों में बस के अड्डे में पहुंचे। बस जल्द ही निकली मगर गरजती और थरथराती बस में दो घंटे का रास्ता कभी ख़त्म न होनेवाला लग रहा था। पसीने से तरबतर और बस के शोर से बहरे से हमने वर्धा की ज़मीन पर कदम रखा।
     और इतने में... जैसा कि परी कहानियों में होता है, किसी ने जादू की छड़ी घुमाई और सब कुछ बदल गया। जादूगर की भूमिका अंतर्राष्ट्रीय हिंदी विश्वविद्यालय के जनसंपर्क अधिकारी श्री बी.एस.मिर्गे ने निभाई। उन्होंने फूलों और मुस्कान से हमारा स्वागत किया, दूध सी चिट्टी गाड़ियों में बैठाया और ठाठ-बाट से हमें विश्वविद्यालय में पहुंचा दिया।
     हमारी थकान का नामोनिशान तक न रहा।
     गाड़ियां विश्वविद्यालय के सामने पहुंचीं तो वह एक पहाड़ी पर मरीचिका सा लगा। लेकिन जब हम अंतर्राष्ट्रीय अतिथिनिवास में आए, तो स्पष्ट हो गया कि हमारे साथ जो हो रहा है वह सपना नहीं, सच्चाई है।
     अब यह समझाने का समय आया है कि हम कौन हैं और वर्धा क्यों आए।
     मैं, गेनादी श्लोम्पेर, इज़रायल के तेल-अवीव विश्वविद्यालय में हिंदी का शिक्षक हूं। मेरे साथ मेरे पांच शिक्षार्थी आए जिन में चार युवतियां और एक युवक था। ये युवक-युवतियां अपने दूसरे अनेक समवयसकों के साथ तेल-अवीव विश्वविद्यालय के पूर्वी एशिया के विभाग में प्राच्य विद्या में बी.ए.कर रहे हैं। हिंदी उनका एक अनिवार्य विषय है। लेकिन हिंदी भाषा को उन्होंने सिर्फ़ इस लिये चुना है कि यह उनके दिल की पुकार थी। हमारे विभाग के छात्र एशिया के प्रमुख देशों का, अर्थात् भारत, चीन और जापान का अध्ययन कर रहे हैं। और जिस देश में उन्हें अधिक रुचि है, उस देश की भाषा भी सीखते हैं। इस तरह हिंदी सीखने के लिये हर साल 20-25 छात्र आते हैं। दो साल का कोर्स अनिवार्य है। लेकिन जो छात्र ज़्यादा गहराई से हिंदी सीखना चाहते हैं, वे एक साल और पढ़ सकते हैं। तीसरे साल के छात्रों को मैं भारतीय टी.वी. के समाचारों और समाचार-पत्रों के माध्यम से हिंदी पढ़ाता हूं। इस वर्ष तीसरे साल में हिंदी की पढ़ाई के लिये अतिरिक्त घंटे मिल गये हैं, तो हिंदी साहित्य पढ़ाने की संभावना पैदा हुई है।
     तो मैं अपने पांच छात्रों, पांच हिंदी प्रेमियों सहित शैक्षणिक यात्रा पर भारत आया। हिंदी भाषा विदों से मिलना, हिंदी के छात्रों से चर्चा करना और हिंदी संबंधी ज्ञान संवर्धन इस यात्रा के प्रमुख लक्ष्य थे।
     हमारा स्वागत दिल्ली के जवाहरलाल नेहरू विश्वविद्यालय, चंडीगढ़ के पंजाब विश्वविद्यालय, वाराणासी के हिंदू विश्वविद्यालय तथा हैदराबाद विश्वविद्यालय में भी किया गया। लेकिन वर्धा के अंतर्राष्ट्रीय हिंदी विश्वविद्यालय में हमारा स्वागत आदरणीय मेहमानों की तरह नहीं, बल्कि चहेते बच्चों की तरह किया गया। रहने और खाने का पूरा प्रबंध किया गया। हमारे लिये वर्धा में जो कार्यक्रम बनाया गया, वह विशेषकर उल्लेखनीय है। छात्रों और अध्यापकों से कई मुलाकातें, विचारों का आदान-प्रदान, विभिन्न विषयों पर चर्चा और विचार विनिमय, हिंदी भाषा और हिंदी साहित्य के इतिहास पर व्याख्यान आदि आदि।
     वर्धा आने से पहले हमें इस नगर के बारे में बहुत कम ज्ञान था। वर्धा के मेज़बानों ने हमें महात्मा गांधी से संबंधित स्थान दिखाए। तो पता चला कि भारत के इतिहास में इस छोटे से नगर का कितना महत्व है। 
     हमें आशा है कि हमने भी अपने देश के जीवन के विभिन्न पहलुओं पर प्रकाश डालकर इज़रायल के बारे में भारतीय दोस्तों की जानकारी बढ़ाई है। 
     हमने अपनी आंखों से देखा कि अंतर्राष्ट्रीय हिंदी विश्वविद्यालय एक आधुनिक शिक्षा संस्थान है जिसमें पढ़ने और रहने की उत्यत्तम अवस्था है। विदा करते समय हमने सोचा कि हमें इस विश्वविद्यालय के साथ रिश्ता बनाए रखना चाहिये। हमें यहां ऐसे दोस्त मिले, जिन्हें विश्व में हिंदी के भविष्य की बहुत परवाह है और जो इज़रायल के हिंदी प्रेमियों की सेवा के लिये सदा उपस्थित हैं।
